
একবার কোনরূপে পাই অব্যাহতি।

দেখাইয়ে দিই কিবা করি তার গতি॥

শিয়ানে শিয়ানে কোলাকুলি এরি নাম।

নিশ্চিত অদৃষ্ট তারে হবে এবে বাম॥

যেমতি ফাঁদের হাতে ব্রাহ্মণ ঠেকিল।

সেইমত শিক্ষা আমি দিব তারে ভাল॥

অতি অপরূপ ঘুঘু-ফাঁদ-বিবরণ।

শিখেছে বহুৎ তাহা করিয়ে শ্রবণ॥

ঘুঘু ফাঁদ নামে দুই ব্রাহ্মণ-সন্তান।

অত্যন্ত গরীব নাহি অন্নের সংস্থান॥

ছিল এককালে কোন অতি দীন গ্রামে।

সবাই বিমুখ ছিল তাহাদের নামে॥

গরীবেরে কেবা দয়া করে বল কোথা।

কে আছে এমন বােঝে গরীবের ব্যথা॥

দিনান্তে না জোটে অন্ন এমনি হইল।

কাতর দুইটী ভাই কাঁদিতে লাগিল॥

পরে বড়ভাই স্থির করে এই মনে।

যাইব কোথাও এক কর্ম্মের সন্ধানে॥

ঘুচিবে তা হলে দুঃখ আসিবে সুদিন।

এত বলি কর্ম্ম হেতু বাহিরে সে দিন॥

কিছুদূর গিয়ে এক ব্রাহ্মণ দেখিল।

সেই সে ব্রাহ্মণ তারে চাকর রাখিল॥

